
«Білім беру, денсаулық сақтау, жұмыспен қамту салаларындағы 
цифрландыру: жай-күйі, қолжетімділігі және қауіпсіздігі» 

тақырыбындағы үкімет сағатын өткізу қорытындысы бойынша 
ҰСЫНЫМДАР

Қазақстан Республикасы
Парламентінің Сенаты                 2020 жылғы 16 қазан

Мемлекет басшысы Қасым-Жомарт Тоқаевтың «Жаңа жағдайдағы 
Қазақстан: іс-қимыл кезеңі» Қазақстан халқына Жолдауында айтылған 
тапсырмасын іске асыру шеңберінде және Қазақстан Республикасы 
Парламенті Сенатының 2020 жылға арналған негізгі іс-шаралар жоспарына 
сәйкес Қазақстан Республикасы Цифрлық даму, инновациялар және 
аэроғарыш өнеркәсібі министрінің баяндамасын, Сенат депутаттарының және 
сарапшылардың – үкіметтік емес ұйымдар өкілдерінің сөздерін тыңдап 
Қазақстан Республикасы Парламентінің Сенаты:

1. Қазақстан Республикасы Цифрлық даму, инновациялар және 
аэроғарыш өнеркәсібі министрлігіне:

1.1. Білім және ғылым министрлігімен бірлесіп ақпараттық-
технологиялық (бұдан әрі – АТ) саланы жоғары білікті кадрлармен 
қамтамасыз ету жөніндегі шаралар кешенін пысықтауды;

1.2. «Ақпараттандыру туралы» Қазақстан Республикасының Заңында 
көзделген мемлекеттік бақылауды жүзеге асыру кезінде ақпараттық 
қауіпсіздік талаптарын сақтау тұрғысынан мемлекеттік органдарды 
салааралық үйлестіруді күшейтуді;

1.3. мүдделі мемлекеттік органдармен және ұйымдармен бірлесіп:
- цифрлық технологиялар саласындағы заңнаманы жетілдіру 

шеңберінде «Цифрландыру туралы» Заң жобасын әзірлеу бойынша ұсыныстар 
енгізуді;

- дербес деректерді қорғауды және ақпараттық қауіпсіздікті қамтамасыз 
етудің толықтығы мен тиімділігі, оның ішінде дербес деректерді жинау және 
өңдеу кезінде, сондай-ақ осы саладағы заңнаманың сақталуын мемлекеттік 
бақылау тұрғысынан заңнамаға талдау жүргізуді;

- АТ саласындағы отандық әзірлемелерді қолдау жөніндегі шараларды 
пысықтауды;

1.4. телекоммуникация және ұялы байланыс желілерін, оның ішінде 
ауылдық жерлерде дамыту жөнінде шаралар кешенін қабылдауды;

1.5. реинжинирингтеу, азаматтар мен бизнеске назар аудара отырып 
АТ-архитектураларын және сервистер құру, мемлекеттік функциялар мен 
процестерді оңтайландыру мәселелерін пысықтауды;

1.6. жергілікті атқарушы органдармен бірлесіп «ақылды» қалаларды 
салуға арналған әдістемелік ұсынымдарға сәйкес өңірлерді дамыту мәселесін 
(Қазақстан Республикасының «ақылды» қалаларының эталондық стандартын) 
пысықтауды;

1.7. цифрландыру саласында (компьютерлік техника, Интернетпен 
қамтамасыз ету, интерактивті жабдықтар және т.б.) бірыңғай біріздендірілген 
стандарттар әзірлеу жөнінде ұсыныстар енгізуді.

2. Қазақстан Республикасы Білім және ғылым министрлігіне:
2.1. толық оқу процесі үшін қажетті барлық функциялардың жиынтығы 

бар интеграцияланған онлайн білім беру платформасын әзірлеуді және 
енгізуді жеделдетуді;

2.2. Қаржы министрлігімен, облыстардың және Нұр-Сұлтан, Алматы, 
Шымкент қалаларының әкімдіктерімен бірлесіп, мектептердің, соның ішінде 
ауылдық мектептердің Интернетпен қамтамасыз етілуіне және оған қосылу 
сапасына, ол үшін қажетті ақпараттық-технологиялық инфрақұрылымының 
(компьютерлік техниканығ, интерактивті жабдықтардың және т.б.) болуына 
талдау жасауды;

2.3. балаларды кибербуллингтен қорғау жөнінде шаралар кешенін 
қабылдауды;

2.4. әрбір өңірде (облыс, қала) бірыңғай мектеп бағдарламасы 
шеңберінде «үздік мұғалімдердің» бейне-сабақтарын дайындауды 
қарастыруды; 

2.5. Цифрлық даму, инновациялар және аэроғарыш өнеркәсібі 
министрлігімен бірлесіп қашықтықтан оқытуды реттеу саласындағы 
заңнамалық базаны жетілдіру жөнінде ұсыныстар енгізуді. 

3. Қазақстан Республикасы Денсаулық сақтау министрлігіне:
3.1. Қаржы министрлігімен бірлесіп денсаулық сақтау саласындағы 

ақпараттық жүйелерді интеграциялауға және көрсетілетін медициналық 
қызметтердің сапасын арттыруға арналған осы саладағы ақпараттық-
технологиялық инфрақұрылымды дамыту жөніндегі шараларды белгіленген 
тәртіппен қабылдауды; 

3.2. телемедицинаны халыққа, соның ішінде ауылдық елді мекендердің 
тұрғындарына медициналық қызмет көрсетудің бір бағыты ретінде қолдану 
жөніндегі шаралар кешенін пысықтауды; 

3.3. елдегі санитарлық-эпидемиологиялық қызметті цифрландыру 
бойынша жұмысты күшейтуді.

4. Қазақстан Республикасы Еңбек және халықты әлеуметтік қорғау 
министрлігіне:

4.1. азаматтың цифрлық «әлеуметтік әмиянын» ендіру арқылы 
әлеуметтік төлемдерді цифрландыру жөніндегі шараларды қабылдауды; 

4.2. азаматтардың әл-ауқатының индексін тиімді бақылау құралы 
ретінде отбасының цифрлық картасын жетілдіру бойынша ұсыныстар енгізуді.

5. Қазақстан Республикасының Білім және ғылым, Денсаулық 
сақтау, Еңбек және халықты әлеуметтік қорғау министрлiктеріне:

5.1. жұмыс істеп тұрған ақпараттық жүйелерді ақпараттық қауіпсіздік 
талаптарына сәйкес келтіру, олардың қорғалуы мен істен шығуының 

болмауын арттыру, оларға сыртқы әсер етуге жол бермеу жөніндегі шұғыл 
шараларды қабылдауды.

6. Қазақстан Республикасы Қаржы министрлігіне:
6.1. Қазақстан Республикасының Мемлекеттік қызмет істері 

агенттігімен, Цифрлық даму, инновациялар және аэроғарыш өнеркәсібі 
министрлігімен бірлесіп мемлекеттік органдардың құрылымдық 
бөлімшелеріндегі  АТ мамандардың біліктілігі мен жалақысын арттыру 
жөніндегі ұсыныстарды пысықтауды.

7. Республикалық бюджеттің атқарылуын бақылау жөніндегі есеп 
комитетіне:

7.1. әлеуметтік саланы цифрландыру үшін Қазақстан Республикасы 
халықаралық қаржы институттарынан тартқан қаражаттың тиімді 
пайдаланылуына мониторинг жүргізу туралы мәселені белгіленген тәртіппен 
қарастыруды ҰСЫНАДЫ.


